
Annotatsiya: Maqolada o‘sib kelayotgan yosh avlod, xususan maktabgacha yoshdagi bolalarning ijtimoiy-hissiy rivoj
lanishining muhim jihatlari hamda uning o‘ziga xos pedagogik tamoyillari tahlil qilinadi. Shuningdek, xalqaro tajriba va 
mamlakatimizda amalga oshirilayotgan yondashuvlar o‘rganilib, ularning samaradorligi yoritiladi.

Kalit so‘zlar: maktabgacha ta’lim, ijtimoiy-hissiy rivojlanish, pedagogik tamoyillar, kompetensiya, tarbiya.
Abstract: The article analyzes key aspects of the social-emotional development of the younger generation, particu-
larly preschool children, as well as its specific pedagogical principles. It also examines international experience and 
approaches implemented in the country, highlighting their effectiveness.

Key words: preschool education, social-emotional development, pedagogical principles, competence, upbringing.
Аннотация: В статье анализируются важные аспекты социально-эмоционального развития подрастающего поко-
ления, в частности детей дошкольного возраста, а также его специфические педагогические принципы. Кроме 
того, рассматривается международный опыт и подходы, реализуемые в нашей стране, раскрывается их эффек-
тивность.

Ключевые слова: дошкольное образование, социально-эмоциональное развитие, педагогические принципы, 
компетенция, воспитание.

KIRISH
Ayni paytdagi tezkor zamonda maktabgacha ta’lim sohasi tarbiyalanuvchilarning aqliy qobiliyatini oshirish 

barobarida bolalarning ijtimoiy-hissiy rivojlanishini takomillashtirish vazifalaridan biri sifatida berilgan. Ko‘pgina 
yetakchi xalqaro tajribalardan ko‘rishimiz mumkinki, ayni shu yoshlarda rivojlangan ijtimoiy-hissiy xususi-
yatlar keyingi hayot davomida ta’lim jarayonini yanada samarali olib borishga turtki bo‘ladi. Jahon tajribasidan 
ko‘rishimiz mumkinki, yetakchi dasturlarda ham maktabgacha yoshdagi tarbiyalanuvchilarning ijtimoiy-ruhiy 
rivojlanishi dolzarb tamoyil sifatida ta’kidlab o‘tilgan.

MAVZUGA OID ADABIYOTLAR SHARHI
Maktabgacha ta’lim tizimida tarbiyalanuvchilarning ijtimoiy-hissiy rivojlanishi masalasi pedagogika va 

psixologiya fanlarida keng o‘rganilgan. Xususan, L.S. Vygotskiy ta’lim va rivojlanishning o‘zaro bog‘liqligini 
asoslab, bolalarning ijtimoiy muhit orqali shakllanishini muhim omil sifatida ko‘rsatadi. Unga ko‘ra, bola rivoji 
muloqot va hamkorlik jarayonida yuzaga keladi va bu jarayon ijtimoiy-hissiy rivojlanishning asosini tashkil etadi. 

Shuningdek, J. Piaget bolalarning kognitiv rivojlanish bosqichlarini tahlil qilib, maktabgacha yosh davrida hissiy 
va ijtimoiy tajriba ularning tafakkuri va xulq-atvoriga bevosita ta’sir ko‘rsatishini ta’kidlaydi.

O‘zbekistonlik olimlar tomonidan ham mazkur masala atroflicha yoritilgan. Xususan, N. X. To‘xtaxodjayeva 
ta’lim jarayonida shaxsga yo‘naltirilgan yondashuvning ahamiyatini asoslab, bolalarda ijtimoiy moslashuv va 
hissiy barqarorlikni shakllantirish zarurligini ta’kidlaydi.

D. Sh. Po‘latova hamda L. R. Muminova tadqiqotlarida maktabgacha yoshdagi bolalarda nutq, muloqot 
va hissiy rivojlanish o‘zaro uzviy bog‘liq ekani, ayniqsa, o‘yin faoliyati orqali bu jarayon samarali kechishi ilmiy 
jihatdan asoslab berilgan.

Shuningdek, R. E. Levina ishlarida bolalarning nutqiy rivojlanishi ularning ijtimoiy muhitga moslashuvi va 
hissiy holatini shakllantirishda muhim omil sifatida qaraladi.

Zamonaviy pedagogik yondashuvlarda ijtimoiy-hissiy rivojlanish masalasi innovatsion metodlar bilan boyi
tilmoqda. Xususan, Reggio Emilia pedagogikasi bolalarning mustaqil fikrlashi, hissiy ifodasi va ijtimoiy faoliya-
tini rivojlantirishga qaratilgan yondashuv sifatida e’tirof etiladi.

O‘zbekiston Respublikasi maktabgacha ta’lim tizimini 2030-yilgacha rivojlantirish konsepsiyasida ham 
bolalarning har tomonlama, jumladan ijtimoiy-hissiy rivojlanishini ta’minlash ustuvor vazifa sifatida belgilangan. 
Mazkur ilmiy qarashlar maktabgacha ta’lim jarayonida ijtimoiy-hissiy kompetensiyalarni shakllantirishning 
nazariy va amaliy asoslarini mustahkamlab beradi.

TADQIQOT METODOLOGIYASI
Tadqiqot jarayonida ma’lumotlar kompleks yondashuv asosida yig‘ildi. Avvalo, maktabgacha ta’lim 

tashkilotlarida tarbiyalanuvchilarning ijtimoiy-hissiy rivojlanish darajasini aniqlash maqsadida kuzatuv metodi 
qo‘llanildi, bunda bolalarning o‘yin faoliyati, tengdoshlari va kattalar bilan muloqoti tizimli ravishda qayd etildi. 
Shuningdek, pedagoglar bilan yarim tuzilgan suhbatlar o‘tkazilib, ularning amaliy tajribasi va qo‘llayotgan 
metodlari o‘rganildi. Qo‘shimcha ravishda, diagnostik topshiriqlar orqali bolalarning hissiy ifoda, empatiya va 
ijtimoiy moslashuv ko‘nikmalari baholandi.

Olingan ma’lumotlar sifat va miqdoriy tahlil usullari yordamida qayta ishlanib, taqqoslash, guruhlash va 
umumlashtirish orqali natijalar chiqarildi. Natijalarni ishonchliligini ta’minlash maqsadida turli manbalardan 
olingan ma’lumotlar o‘zaro solishtirildi va integratsiyalashgan holda tahlil qilindi.

TAHLIL VA NATIJALAR
Ijtimoiy-hissiy rivojlanish tarbiyalanuvchilar hayotida muhim ahamiyat kasb etadi. Bu yosh davrida ular 

uchun alohida xususiyatga ega bo‘ladi. Biz bu munosabatlarni ularning o‘zlarini tutushida, psixologiyasida, 
xulq-atvori, kattalar va tengdoshlar bilan munosabatida, o‘yin faoliyatida kuzatishimiz mumkin.

Bu borada O‘zbekiston Respublikasi Prezidentining 2019-yil 8-maydagi “O‘zbekiston Respublikasining 
maktabgacha ta’lim tizimini 2030-yilgacha rivojlantirish konsepsiyasini tasdiqlash to‘g‘risida”gi PQ-4312-son1 
qarorida ham alohida ta’kidlab o‘tilgan. Jumladan, ushbu qarorning 3-bobi “Maktabgacha ta’lim tizimini rivoj
lantirishning maqsadlari va ustuvor yo‘nalishlari” deb ataladi. Ushbu konsepsiyaning maqsadi bola hayoti va 
faoliyatining barcha rivojlanishini ta’minlovchi muhim manba bo‘lgan sifatli maktabgacha ta’limdan foydala-
nish mexanizmlarini ishlab chiqishdan iborat. Maktabgacha ta’lim tizimini rivojlantirishning ustuvor yo‘nalishlari 
quyidagilar:
1.	 Maktabgacha ta’lim sohasidagi me’yoriy-huquqiy bazani yanada takomillashtirish; 
2.	 Maktabgacha yoshidagi bolalarni intellektual, axloqiy, estetik va jismoniy jihatdan har tomonlama rivojlan

tirish uchun sharoitlar yaratish; 
3.	 Bolalarni sifatli maktabgacha ta’lim bilan qamrab olish ko‘lamini oshirish, undan teng foydalanish imkoni-

yatlarini ta’minlash, mazkur sohada davlat-xususiy sheriklikni rivojlantirish; 
4.	 Maktabgacha ta’lim tizimiga innovatsiyalarni, ilg‘or pedagogik va axborot-kommunikatsiya texnologiyalarini 

joriy etish [1]. 
Ijtimoiy-hissiy rivojlanish bu o‘zi nimalarni nazarda tutadi? – tarbiyalanuvchi eng avvalo o‘zining hissiyot-

larini tushunishi, uni to‘g‘ri yo‘naltirishi, tevarak-atrofga moslashishi, boshqalar bilan muloqot qilish ko‘nikma-
sidir. Bu jarayonda o‘zining his-tuyg‘ularini anglab yetadi, o‘z hissiyotlarini boshqara oladi, hamdardlik, do‘stiga 
yordam berish, uni qo‘llab-quvvatlash, muammolarni hal qila olish muhimdir. Bu yoshda bunday tarzdagi ko‘nik-
malar o‘yin jarayonida rivojlanadi. Bu tarzdagi faoliyatlar bilan rivojlanish markazlarida shug‘ullanish har ikki 
tomon uchun foydali bo‘ladi. Misol uchun olsak:

1	 O‘zbekiston Respublikasi Prezidentining 2019-yil 8-maydagi “O‘zbekiston Respublikasining maktabgacha ta’lim tizimini 2030-yil-
gacha rivojlantirish konsepsiyasini tasdiqlash to‘g‘risida”gi PQ-4312-son qaror: https://lex.uz/ru/docs/-4327235 

Qurish-yasash va matematika markazida – bolalarda katta-kichik, baland-past, predmetlarning belgi-
xususiyatlarini aniqlaydilar. Oldindan tasavvur qila olishadi, predmetlar haqida gapirish, taqqoslash ko‘nikmalari 
rivojlanib boradi. Birgalikda ijodiy loyihalarda qatnashib, har bir bola loyihaga o‘z hissasini qo‘shishga harakat 
qiladi. “Lego” to‘plamidan “ko‘prik” qurishmoqchi, chiroyli va katta chiqishiga harakat qilishadi. 1-chi jamoa 
2 ta yo‘lni birlashtirgan bo‘lsa, 2-chi jamoa taqqoslab ko‘rib, 3 ta yo‘lni birlashtirishga yetishmayotgan bo‘lakni 
qo‘yishga harakat qilishadi. Bu kabi loyihalarda mantiqiy fikrlash, yaratuvchanlik, hatto keraksiz bo‘lgan oddiy 
qog‘ozdan ko‘prik bayroqchasini ham yasab qo‘yadilar.

Syujetli-rolli o‘yinlar va sahnalashtirish markazi. His-tuyg‘ulari va muloqot jarayonlari shakllanadi. 
Bolalar bu markazda oy, hafta, mavzulari asosida sahna ko‘rinishlarini bajarishadi. “Mening oilam” syujetli-rolli 
o‘yinini oladigan bo‘lsak, uy ishlarini yuritish, oila a’zolariga bo‘lgan munosabat, ixtiyoriy tarzda rollarni taqsim-
lash, navbatda turishni, bir-birining fikrini hurmat qilishni, his-tuyg‘ularini to‘g‘ri boshqarishni namoyon etishadi. 
Faoliyat yakunida ular bilan suhbat jarayonida “O‘zingni qanday his qilyapsan?”, “Nima uchun xafasan?” kabi 
savollarga javob berish orqali bolalar o‘z his-tuyg‘ularini ifoda etishni o‘rganadilar.

Til va nutq markazida esa nutqni o‘stirish uchun “Nima uchun?”, “Nima sababdan?”, “Nega bunday 
bo‘ladi?” kabi savollarga javob berishni o‘rgatish muhim. Pedagog va bola o‘rtasida o‘zaro muloqot paytida 
gapira olish, tarbiyachiga murojaat qilish, o‘z fikrini ayta olish nihoyatda ahamiyatli jarayon. Tarbiyalanuvchi o‘z 
tarbiyachisiga “Gul yashil rangda” desa, tarbiyachi hech qachon uni bu ishini tuzatishga shoshilmasligi, balki 
uning nima uchun fikri shundayligiga qiziqib so‘rab ko‘rishi va unga savollar berishi lozim. Misol uchun:

1.	 Gul yashil rangda bo‘lishi mumkinmi? 

2.	 Bu qay vaqtda namoyon bo‘lishi mumkin? 

3.	 Buni sen ko‘rganmisan? 

4.	 Gullar yana qaysi ranglarda bo‘ladi? 

Agar bunday turdagi savollarga astoydil qiziqish bildirib, bolaning fikrini eshitadigan bo‘lsak – ha, mumkin: 
gul avval kichkina jigarrang kurtak shaklida hosil bo‘ladi, ma’lum vaqt ichida unda yashil kurtakchalar, mayda 
yaproqchalar hosil bo‘ladi, men buni ko‘rganman, shundan so‘ng esa ulardan gullar ochiladi – oq, qizil, sariq… 
Muhimi, bunda tarbiyalanuvchi o‘z nutqi orqali o‘zining hissiyotlarini ifodalaydi. Bunday turdagi savol-javoblar 
bolaning tasavvur olamini nafaqat kengaytirib qolmasdan, tevarak-atrofga bo‘lgan munosabatini bildiradi.

Fan va tabiat markazida – tajribalar qilinadi, tasavvur olami boyitilib, loyihalarni o‘rganadilar. Bunday 
faoliyat turlari orqali ularda tabiat va ekologiya haqidagi bilimlari boyitilib, tabiatga mas’uliyat bilan qarash, maishiy 
chiqindilarni saralash, bu boradagi bilimlari oshirib boriladi. Albatta, bunday faoliyatlar o‘yinga asoslangan, 
bolalar uchun xavfsiz bo‘lishi lozim. Shu kabi faoliyat turlarida ota-onalar bilan hamkorlik muhim ahamiyatga 
ega. Misol uchun “Gulzor” loyihasini olsak, bolalar ota-onasi bilan birgalikda shoxcha, yaproq, gullar, mayda 
toshchalardan foydalanib bu loyihani hosil qiladi va o‘z erishgan natijalarini tengdoshlariga namoyish etib, 
gulzor yaratganini, o‘z his-tuyg‘ularini bayon etishadi. Bunday faoliyatlarni boshlashdan oldin tarbiyachi bolalar 
bilan tabiat va ekologiya, bizni o‘rab turgan muhit haqida suhbat olib boradi: “Yaproqni ushlab ko‘rganmisiz?”, 
“Ularni biz qayerda ko‘rishimiz mumkin?” Har bir bolaga ularni ushlab ko‘rishni, hidlab ko‘rishni, taqqoslab 
ko‘rishni – qattiq-yumshoq, rangli-rangsizligini aniqlashni taklif qiladi.

Tarbiyalanuvchi o‘zi xohlagan tabiiy buyumdan ijodiy ishni bajarishni boshlaydi: qaysidir bola rangli 
iplardan qorparcha yaratsa, yana qaysi biridir paxtadan bulut shaklini hosil qiladi. Faoliyat yakunida tarbiyachi 
tarbiyalanuvchi tomonidan o‘z ijodiy ishi haqida gapirib berishni, ifodalab berishni taklif qiladi: “Men bu yerda 
osmondagi bulutni tasvirladim”, “Bu esa osmondan tushayotgan qorparcha”. Har bir bolaning fikri tinglanib, 
tarbiyachi tomonidan e’tirof etilishi kerak va bolalar tomonidan tayyorlangan ijodiy ishlar yuqori baholanib shkaf 
ustiga olib qo‘yiladi. Bunday holatda bolaning o‘ziga bo‘lgan ishonchi ortadi.

San’at markazida esa rasm chizish, qo‘shiq ijro etish, raqs tushishning turli xildagi harakat xususiyat-
lari ularning ruhiy, hissiy rivojlanishini ifodalashga ko‘maklashadi. Bu markazda nafaqat loy yoki plastilin, turli 
xildagi buyumlar, rangli iplar, o‘simlik urug‘lari, quritilgan o‘simlik yoki daraxt barglari va boshqa bola o‘ziga 
qiziqarli bo‘lgan buyumdan foydalanishi mumkin. Ularga tanlov berib, albatta, tanlovda chegara bo‘lishi kerak.

Ko‘p jihatdan kreativlik va ijodiy qobiliyatlarni rivojlanishiga imkon beradigan shakllardan biri bu shaxsning 
individual rivojlanishiga, ijodiy tashabbuskorlikka, bolalarning mustaqil ishlash, bilim olish va qo‘llash qobiliyat-
larini rivojlantirishga, qabul qilingan qarorlarni diqqat bilan ko‘rib chiqishga va harakatlarni aniq rejaga qaratilgan 
loyihaviy faoliyatdir [2].

Bundan tashqari, tarbiyachi-pedagog o‘zining guruhida bir-birini qo‘llashni hamda xavfsizlik qoidalarini 
o‘rnatgan bo‘lishi, bola xotirjam bo‘lishi, bolaga shaxsiy o‘rnak bo‘la olishi, guruhda ijtimoiy xulq-odob qoida-
larini yarata olishi hozirda MTTlarda ko‘proq uchrayotgan bolaning agressivligi, diqqatni bir joyga jamlashga 
qiynalishi, muloqot jarayonidagi qiyinchiliklarning oldini olgan bo‘ladi.

XULOSA VA TAKLIFLAR
Maktabgacha bo‘lgan yoshda ijtimoiy-hissiy rivojlanishga ahamiyat berish yosh farzandlarimizning ta’limni 

namunali olib borishiga va hayot jarayoniga, atrof-muhitga moslashishiga yanada ijobiy ta’sir ko‘rsatadi. 
Turli xildagi ta’lim-tarbiyaviy metod-usullar, ta’lim jarayonining o‘yinga integratsiyalashgani, ta’limda STEAM 
texnologiyasini samarali qo‘llash, alohida ehtiyoji bo‘lgan bolalarni sog‘lom bo‘lgan bolalar qatorida o‘qitish bu 
tizimni yanada rivojlantirishga o‘z hissasini qo‘shadi.

Foydalanilgan adabiyotlar ro‘yxati:
1.	 Lex.uz. https://lex.uz/docs. “O‘zbekiston Respublikasi maktabgacha ta’lim tizimini 2030-yilgacha rivojlantirish konsep-

siyasini tasdiqlash to‘g‘risida”. 
2.	 O‘zbekiston Respublikasi Ta’limni rivojlantirish Respublika ilmiy-metodik markazi. “Reggio pedagogika” – kreativlikni 

rivojlantirishning samarali yo‘li. Pedagoglar uchun tavsiyalar. Toshkent, 2025-yil.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

